
Cyflwyniad



Yn y canllaw adolygu hwn, mae nifer o nodweddion a fydd yn eich helpu chi i adolygu, a hefyd yn eich helpu chi i ateb y cwestiynau yn yr arholiad.

Cysyniadau allweddol


Ym mhob uned y byddwch chi’n ei hastudio, bydd o leiaf wyth cysyniad allweddol y mae’n rhaid i chi eu gwybod. Bydd cwestiwn cyntaf pob uned yn gofyn i chi am ddiffiniad o gysyniad allweddol. Mae diffiniadau cywir yn ennill 2 farc. Mae hefyd yn bwysig defnyddio’r cysyniadau allweddol mewn cwestiynau (b), (c) a (ch), oherwydd bydd marciau’n cael eu rhoi am ddefnyddio iaith grefyddol ac arbenigol.

Esbonio cysyniad allweddol


Fel y mae’r teitl yn ei ddweud, mae’r cysyniad yn allweddol (yn greiddiol) i ddeall y grefydd neu’r mater. Yn ogystal â gallu dweud beth yw ystyr y cysyniad, mae’n bwysig eich bod chi’n dangos dealltwriaeth o sut a pham mae’r cysyniad hwnnw’n greiddiol i’r grefydd neu i’r mater. Mae’r wybodaeth hon yn arbennig o bwysig ar gyfer cwestiynau (b), (c) a (ch).

Yn eich ateb, mae’n bwysig eich bod chi’n gallu esbonio pam mae gan bobl o’r un grefydd safbwyntiau a chredoau gwahanol, a bydd tabl ar ddechrau pob adran yn esbonio’r gwahaniaethau hyn.

Gweithgaredd


Mae gweithgareddau i chi eu cwblhau drwy’r llyfr, mewn blychau glas fel hwn.

Ychydig iawn o amser fydd gennych chi yn eich arholiad i ateb rhai o’r cwestiynau. Mae’n bwysig eich bod chi’n gallu adalw ffeithiau pwysig yn gyflym. Ble bynnag y gwelwch chi’r logo pum bys, mae’n golygu mai dyma bump pwynt pwysig y mater hwnnw.

Cyngor


Mae cyngor wedi ei gynnwys drwy bob uned i’ch helpu chi i ddeall sut mae marciau’n cael eu hennill (a’u colli). Nid dim ond eich gwybodaeth chi fydd yn eich helpu i lwyddo yn yr arholiad. Mae’r ffordd y byddwch chi’n ateb y cwestiynau’n bwysig hefyd.

Cyn i chi adolygu’r cynnwys, mae’n bwysig eich bod chi’n gwybod ac yn deall sut mae marciau’n cael eu hennill. Fel y gwelwch chi o’r gridiau marcio ar dudalennau 85–87, mae’r marciau’n cael eu rhoi am fwy na gwybod ffeithiau yn unig. Ar gyfer rhai cwestiynau, bydd angen i chi allu esbonio, gwneud cysylltiadau, cyfiawnhau, a rhoi safbwyntiau gwahanol. Ym mhob cwestiwn, bydd angen i chi ddefnyddio iaith grefyddol ac arbenigol. Bydd y cyngor a’r cwestiynau enghreifftiol yn eich helpu i ddatblygu’r sgiliau pwysig hyn.

Mae’r symbol hwn yn dangos pwynt pwysig i’w gofio.





Cristnogaeth: credoau, dysgeidiaethau ac arferion craidd


Y darlun mawr


Dyma grynodeb o’r cwestiynau allweddol ar gyfer yr astudiaeth hon o Gristnogaeth:





•  Beth yw’r Beibl?



•  Beth yw’r ffyrdd gwahanol o ddehongli ysgrifeniadau beiblaidd?



•  Beth yw perthynas y Beibl â ffynonellau awdurdod eraill?



•  Beth yw bywyd ar ôl marwolaeth?



•  Beth yw’r gred am atgyfodiad, barn, nefoedd ac uffern?



•  Beth yw’r sacramentau a’r gweithredoedd addoli allweddol?



•  Pa mor bwysig yw’r Ewcharist/y Cymun i Gristnogion?



•  Beth yw’r ffyrdd gwahanol y mae Cristnogion yn dehongli’r Ewcharist/y Cymun?



•  Sut mae Cristnogion yn paratoi at gonffyrmasiwn (bedydd esgob)?



•  Beth yw arwyddocâd symbolau ac addunedau mewn priodas grefyddol Gristnogol?



•  Beth yw arwyddocâd man addoli?



•  Beth yw pwrpas pererindod?

Cyngor


Mae’n bwysig defnyddio termau y crefyddau rydych chi wedi’u hastudio yn eich atebion i gwestiynau arholiad. Bydd angen i chi allu diffinio’r cysyniadau sy’n ymddangos ym mhob thema. Mae’r cwestiwn arholiad cyntaf, sydd werth 2 farc, yn gofyn i chi ddiffinio cysyniad. I ennill 2 farc, bydd angen i chi allu rhoi dau bwynt ar wahân, neu un pwynt wedi’i ddatblygu.

Cysyniadau allweddol


Y Beibl – testun sanctaidd Cristnogol y mae Cristnogion yn credu iddo gael ei ddatguddio a/neu ei ysbrydoli gan Dduw. Mae’n cynnwys yr Hen Destament a’r Testament Newydd.


Datguddiad – Duw yn ei wneud ei hun yn hysbys i’r ddynoliaeth; er enghraifft, drwy’r Beibl.


Barn – y gred y bydd Duw yn barnu pa un a yw bodau dynol yn haeddu mynd i Deyrnas Nefoedd ai peidio.


Bedydd – defod dderbyn yw’r sacrament hwn, y mae pobl yn dod yn aelodau o’r Eglwys trwyddo. Mae’r gair ‘bedyddio’ yn golygu trochi mewn dŵr. Mae dŵr yn cael ei ddefnyddio yn symbol o bechod yn cael ei olchi ymaith.


Rheswm – proses o feddwl yn rhesymegol; y gallu i feddwl mewn modd rhesymegol, i lunio barn a safbwyntiau drwy ystyriaeth resymol sy’n seiliedig ar dystiolaeth.


Conffyrmasiwn (bedydd esgob) – defod pan fydd unigolyn sydd wedi cael ei fedyddio (yn enwedig un sydd wedi cael ei fedyddio pan oedd yn faban) yn cadarnhau ei gred Gristnogol ac yn cael ei gydnabod yn aelod llawn o’r Eglwys.


Ewcharist – mae’n golygu ‘diolchgarwch’, a hefyd yn cael ei alw ‘y Cymun Bendigaid’. Y gwasanaeth sy’n dathlu marwolaeth ac atgyfodiad Iesu. Mae’r bara a’r gwin yn cynrychioli corff a gwaed Iesu (neu fel y mae rhai Cristnogion, fel Catholigion, yn ei gredu, yn troi yn gorff a gwaed Iesu go iawn). Mae’r Ewcharist yn ail-greu’r Swper Olaf.


Pererindod – taith i fan sanctaidd, a hynny fel gweithred o addoliad neu ddefosiwn, e.e. efallai y bydd Cristnogion yn ymweld â Jerwsalem er mwyn cerdded yn ôl troed Iesu.


Ewyllys rydd – y gallu i wneud dewisiadau (yn enwedig dewisiadau moesol) yn wirfoddol ac yn annibynnol. Y gred nad oes dim byd wedi’i ragordeinio.


Nefoedd – man yn y bywyd a ddaw ar gyfer y rhai hynny sy’n derbyn gras a maddeuant Duw yn y bywyd hwn, lle byddan nhw’n mwynhau bodolaeth dragwyddol ym mhresenoldeb Duw.


Uffern – man cosb yn y bywyd a ddaw i’r rhai hynny sydd, o’u hewyllys rydd eu hunain, yn gwrthod gras a maddeuant Duw, ac yn dewis byw yn dragwyddol, y tu allan i bresenoldeb Duw.


Addunedau (llwon) – addewidion sy’n cael eu gwneud rhwng pobl, neu addewidion unigolyn i Dduw. Mae addunedau priodas yn addewidion y mae’r priodfab a’r briodferch yn eu gwneud, gan eu hymrwymo eu hunain, y naill i’r llall.


Symbolau priodas – nodweddion y seremoni briodas sy’n dynodi pwrpas ac ystyr priodas. Er enghraifft, mae’r fodrwy briodas, sy’n gylch parhaus o fetel gwerthfawr, yn symbol o’r cariad diderfyn, gwerthfawr sydd rhwng y priodfab a’r briodferch.

Credoau ac arferion


Mae eich astudiaeth o gredoau, dysgeidiaethau ac arferion craidd Cristnogaeth wedi’i rhannu’n ddau faes:





•  Credoau:







    •  Y Beibl


    •  Bywyd ar ôl marwolaeth








•  Arferion:







    •  Taith bywyd


    •  Mannau arbennig





Mae gwahaniaethau’n bwysig

Wrth astudio, bydd disgwyl i chi ddysgu am y dehongliadau, yr agweddau a’r arferion gwahanol sydd gan rai o draddodiadau amrywiol Cristnogaeth, fel yr Eglwys yng Nghymru, yr Eglwysi Catholig a Phrotestannaidd, y traddodiadau Efengylaidd a Chymdeithas y Cyfeillion. Bydd y tabl isod yn eich helpu chi i gofio pam mae pobl sy’n dilyn yr un grefydd, o bosibl, yn arddel safbwyntiau gwahanol.






	Sefyllfa

	Mae rhai sefyllfaoedd, fel pwysigrwydd achub bywyd, yn bwysig i bob Cristion, ond bydd ystyriaethau gwahanol ar gyfer rhai sefyllfaoedd eraill (e.e. natur nefoedd ac uffern).






	Dysgeidiaethau

	Y Beibl fyddai ffynhonnell y dysgeidiaethau creiddiol y byddai Cristnogion yn eu hystyried. Mae rhai Cristnogion yn credu mai Gair ysbrydoledig Duw ydyw, ond mae’r rhan fwyaf yn credu iddo gael ei ddatguddio gan Dduw fel ffynhonnell awdurdod i helpu pobl i fyw eu bywydau fel Cristnogion. Mae esiampl a dysgeidiaeth Iesu, fel y cofnodir yn yr Efengylau, ac fel y mae llyfrau eraill yn y Testament Newydd yn cyfeirio ato, yn ffynhonnell awdurdod arall i Gristnogion.






	Awdurdod

	Yn ogystal â’r Beibl, mae llawer o Gristnogion yn ystyried ffynonellau awdurdod eraill hefyd, fel gweinidogion neu offeiriaid, dysgeidiaeth yr Eglwys, yr Ysbryd Glân a chydwybod yr unigolyn.






	Dehongliad

	Mae rhai Cristnogion yn credu bod y Beibl yn llythrennol wir. Mae llawer o rai eraill yn credu ei bod yn bwysig ystyried dysgeidiaeth y Beibl yng nghyd-destun y gymdeithas gyfoes.






	Rheswm

	Mae’r rhan fwyaf o Gristnogion yn cytuno bod Duw wedi rhoi ewyllys rydd i bobl ddewis dilyn esiampl a dywediadau Iesu. Mae credinwyr yn credu bod darllen y Beibl, gweddïo ac addoli’n rheolaidd yn eu helpu i ddilyn ffordd Iesu ac i wneud y penderfyniadau a’r gweithredoedd cywir.

Cyngor


Mae’n bwysig eich bod chi’n deall bod llawer o gredoau, dysgeidiaethau ac arferion gwahanol mewn Cristnogaeth. Wrth ateb cwestiynau, defnyddiwch ymadroddion sy’n dangos yr amrywiaeth hon: ‘mae rhai Cristnogion Efengylaidd…’, ‘yn aml, mae llawer o Gristnogion Catholig…’, ‘efallai y bydd rhai pobl o Gymdeithas y Cyfeillion yn…’

Credoau: y Beibl


Yn y maes astudio hwn, bydd disgwyl i chi wybod am gredoau a dysgeidiaethau sy’n ymwneud â’r Beibl, ei gynnwys, sut mae’n cael ei ddefnyddio, y ffyrdd gwahanol y mae’n cael ei ddehongli a beth yw ei berthynas â ffynonellau awdurdod eraill i Gristnogion.

Cysyniad allweddol


Y Beibl – testun sanctaidd Cristnogol y mae Cristnogion yn credu iddo gael ei ddatguddio a/neu ei ysbrydoli gan Dduw. Mae’n cynnwys yr Hen Destament a’r Testament Newydd.

Mae’r Beibl yn llyfr arbennig a sanctaidd oherwydd mae pobl yn credu mai dyma Gair Duw. Mae’n adrodd stori Duw yn ei wneud ei hun yn hysbys i bobl yn eu bywydau a’u sefyllfaoedd, ac felly mae ganddo’r awdurdod eithaf.

Y Beibl fel Gair Duw






	
Beth yw’r Beibl?

	




•  Y Beibl yw’r testun sanctaidd i Gristnogion.



•  Mae’n gasgliad o 66 o lyfrau ar wahân (er bod Catholigion yn cydnabod 73 a’r eglwysi Uniongred yn cydnabod 76).



•  Cafodd ei ysgrifennu gan 40 o bobl wahanol dros filoedd o flynyddoedd.











	
Pam mae’n bwysig?

	




•  Mae pobl yn credu mai datguddiad gan Dduw o ryw fath ydyw.



•  Mae pob Cristion yn credu bod y Beibl yn cynnwys dysgeidiaethau gan Dduw.



•  Yn ôl rhai, trosiadau a symbolau y mae’r Beibl yn eu cynnwys, nid y gwir yn llythrennol. Ond, mae’n dal i fod yn bwysig.











	
Pam mae pobl yn dweud mai ‘Gair Duw’ ydyw?

	




•  Mae Cristnogion yn credu nad llyfr cyffredin yw’r Beibl, ond Gair Duw.



•  I rai, mae hyn yn golygu ei fod yn llythrennol wir, a bod Duw wedi’i arddweud, fel petai, wrth yr ysgrifenwyr gwahanol.



•  I eraill, mae’n golygu bod Duw wedi dylanwadu ar yr ysgrifenwyr wrth iddyn nhw weithio.

Cysyniad allweddol


Datguddiad – Duw yn ei wneud ei hun yn hysbys i’r ddynoliaeth; er enghraifft, drwy’r Beibl.

Ystyr datguddio yw rhoi gwybod am rywbeth a oedd wedi’i guddio o’r blaen. I lawer o Gristnogion, mae’r Beibl yn rhoi gwybodaeth am Dduw na fyddai pobl yn gwybod amdani fel arall. Mae’r Beibl wedi’i ysbrydoli gan Dduw, mae’n helpu credinwyr i ddeall rhagor am Dduw, ac mae’n cynnwys cyfreithiau dwyfol ac arweiniad clir ar sut mae byw bywyd yn ôl ffordd Duw.

Gweithgaredd


Y Beibl fel Gair Duw: syniadau gwahanol


Edrychwch ar y wybodaeth am y safbwyntiau gwahanol y mae Cristnogion yn eu harddel am y Beibl, a lluniwch ddiagram Venn fel yr enghraifft isod.


Ar ôl llunio eich diagram Venn, defnyddiwch y wybodaeth ynddo i esbonio pam mae rhai Cristnogion yn llythrenolwyr (literalists), h.y. yn credu bod y Beibl yn llythrennol wir, a pham mae rhai Cristnogion yn anllythrenolwyr (non-literalists), h.y. yn credu bod y Beibl yn symbolaidd neu’n drosiadol.

Cyngor


Bydd dehongliadau gwahanol gan bob traddodiad crefyddol. Dylai eich atebion ddangos amrywiaeth y credoau a’r arferion hyn.

Y Beibl fel casgliad o ysgrifeniadau


Casgliad o lyfrau yw’r Beibl. Mae pob un yn wahanol oherwydd ei awduraeth, bwriad yr awdur, y gynulleidfa, y cyd-destun, a’r gymdeithas y cafodd y llyfr ei ysgrifennu ynddi. Mae’r pwyntiau allweddol wedi’u rhestru isod:






	
[image: ] Awduraeth – pwy ysgrifennodd y testun?






	
[image: ] Bwriad – pam cafodd y testun ei ysgrifennu?






	
[image: ] Cynulleidfa – i bwy y cafodd y testun ei ysgrifennu?






	
[image: ] Cyd-destun – beth arall oedd yn digwydd ar yr adeg y cafodd ei ysgrifennu?






	
[image: ] Cymdeithas – ym mha ddiwylliant y cafodd ei ysgrifennu?







Ystyr beirniadaeth hanesyddol yw ceisio deall y Beibl gan ystyried y cwestiynau hyn.

Gweithgaredd


Gan ddefnyddio’r wybodaeth uchod, ysgrifennwch eich paragraff eich hun yn sôn am ddwy ffordd wahanol y mae Cristnogion yn meddwl am y Beibl.

Ffyrdd o ddefnyddio’r Beibl a’i ddefnyddioldeb

Mae llawer o Gristnogion yn cyfeirio at 2 Timotheus 3:16–17, sy’n dweud bod y Beibl yn ddefnyddiol ar gyfer:





•  ‘addysgu’: am y ffydd Gristnogol



•  ‘ceryddu’: rhoi arweiniad ar foeseg



•  ‘cywiro’: dweud wrth bobl sut gallan nhw newid eu hagwedd



•  ‘hyfforddi mewn cyfiawnder’: dysgu sut mae byw y ffordd ‘gywir’, fel y mae Duw am i bobl ei wneud



•  ‘arfogi’: fel bod Cristnogion yn gallu gwneud popeth y mae Duw yn gofyn iddyn nhw ei wneud.

Cyngor


Os gallwch chi gyfeirio at ffynonellau doethineb neu destunau sanctaidd perthnasol i gefnogi eich ateb, bydd yn eich helpu chi i ennill marciau uchel. Does dim angen i chi gofio’r union eiriau na chyfeiriadau, ond yn eich geiriau eich hun, dywedwch beth maen nhw’n ei ddweud a sut mae credinwyr yn eu dehongli nhw.

Gweithgaredd


Gan ddefnyddio’r wybodaeth uchod, ewch ati i greu ‘pump pwynt pwysig’ (fel ar dudalen 12, er enghraifft) i’ch helpu chi i gofio sut mae’r Beibl yn cael ei ddefnyddio.

Ffyrdd gwahanol o ddehongli ysgrifeniadau beiblaidd

Cyngor


Cwestiynau (a)


Bydd yr uned hon yn cynnwys cwestiwn (a) sydd werth 2 farc. I ennill 2 farc, bydd angen i chi naill ai wneud dau bwynt perthnasol neu wneud un pwynt rydych chi’n ei ddatblygu, yn ei esbonio neu’n ymhelaethu arno mewn rhyw ffordd.

Gweithgaredd


Edrychwch ar y tair enghraifft isod o atebion i’r hyn y mae ‘datguddiad’ yn ei olygu i Gristnogion, a phenderfynwch faint o farciau y byddech chi’n eu rhoi i bob un a pham.





•  Enghraifft 1: Dangos rhywbeth yn eglur.



•  Enghraifft 2: Duw yn ei wneud ei hun yn hysbys i’r ddynoliaeth – er enghraifft, drwy’r Beibl.



•  Enghraifft 3: Duw yn ei ddangos ei hun, er enghraifft drwy Iesu.

Y Beibl mewn perthynas â ffynonellau awdurdod eraill


Er bod Cristnogion yn defnyddio’r Beibl, mae ffynonellau awdurdod eraill y gallan nhw eu defnyddio hefyd. Mae’r rhain yn cynnwys:


Cymdeithas


Mae’r gymdeithas yn cael dylanwad mawr ar bobl, ac yn aml mae arferion Cristnogol yn ddrych o’r gymdeithas y maen nhw’n bodoli ynddi; er enghraifft, mae rhai eglwysi yn India yn disgwyl i addolwyr Cristnogol dynnu eu hesgidiau wrth fynd i mewn i eglwys.


Rheswm


Yn ôl cred llawer o Gristnogion, Duw sydd wedi rhoi rheswm i fodau dynol – sef y broses o feddwl yn rhesymegol. Gallai Cristnogion ddefnyddio rheswm i benderfynu sut i ddefnyddio eu cyfoeth (uned 2, thema 2: materion cyfoeth a thlodi).

Cysyniad allweddol


Rheswm – proses o feddwl yn rhesymegol; y gallu i feddwl mewn modd rhesymegol, i lunio barn a safbwyntiau drwy ystyriaeth resymol sy’n seiliedig ar dystiolaeth.

Cydwybod


Yn ôl cred llawer o Gristnogion, Duw sy’n rhoi cydwybod i bobl, felly peth doeth yw dilyn eich cydwybod. Yn Rhufeiniaid 2:14–15, mae Paul yn cyfeirio at y ffaith bod ‘cydwybod yn cyd-dystiolaethu â’r Gyfraith’. Ystyr hyn yw mai peth doeth yw gwrando ar eich cydwybod. Gallai Cristnogion ddilyn eu cydwybod mewn materion sy’n ymwneud â rhyw a pherthnasoedd (uned 2, thema 1: perthnasoedd rhywiol).


Amgylchiadau


Mae rhai pobl yn credu y dylai penderfyniadau gael eu gwneud mewn amgylchiadau unigol, yn seiliedig ar gariad a’r peth gorau i’w wneud yn yr amgylchiadau hynny. Mae’n bosibl y byddai rhai Cristnogion yn dadlau yn erbyn hyn am eu bod nhw’n credu bod dysgeidiaeth y Beibl yn absoliwt, er enghraifft moesoldeb cymharol ac absoliwt (uned 1, thema 2: trosedd a chosb).


Sefyllfaoedd


Mae rhai Cristnogion yn credu ei bod hi’n bwysig pwyso a mesur pob sefyllfa a phenderfynu ar y peth mwyaf cariadus i’w wneud, a hynny’n seiliedig ar ddeddfau’r Beibl a dysgeidiaethau Iesu, er enghraifft agweddau at erthyliad (uned 1, thema 1: tarddiad a gwerth bywyd dynol).


Cyfraith sifil


Y berthynas rhwng pobl, neu rhwng pobl a sefydliadau, sy’n bwysig i gyfraith sifil yn y Deyrnas Unedig, er enghraifft gwrthdaro rhwng argyhoeddiad crefyddol personol a chyfreithiau gwlad benodol (uned 2, thema 2: hawliau dynol a chyfiawnder cymdeithasol).


Teulu


Mae Cristnogion yn credu bod y teulu yn gyfrwng i blant ddysgu sut i ymddwyn (uned 2, thema 1: perthnasoedd).

Cyngor


Gwneud cysylltiadau


Bydd llawer o gysylltiadau rhwng cynnwys yr adran hon am gredoau mewn bywyd ar ôl marwolaeth a barn a’r themâu athronyddol y mae’n rhaid i chi eu hastudio, yn enwedig materion hawliau dynol.

Gweithgaredd




[image: ]




Sut gallai rhywun ymateb gan ddefnyddio tri o’r canlynol?





•  Cydwybod



•  Teulu



•  Rheswm



•  Cymdeithas



•  Sefyllfa



•  Cyfraith sifil



•  Amgylchiadau

Credoau: bywyd ar ôl marwolaeth


Yn y maes astudio hwn, bydd angen i chi wybod beth mae Cristnogion yn ei gredu am fywyd ar ôl marwolaeth, barn, atgyfodiad, a nefoedd ac uffern.



[image: ] Cred mewn bywyd ar ôl marwolaeth





•  Drwy ffydd, bydd bywyd tragwyddol ar ôl marwolaeth. (Ioan 3:16: ‘er mwyn i bob un sy’n credu ynddo ef beidio â mynd i ddistryw ond cael bywyd tragwyddol’; Mathew 25:46: ‘…ond y rhai cyfiawn [y rhai sy’n ymateb i Iesu a’r rhai sydd mewn angen yn y byd] i fywyd tragwyddol.’)



•  Mae mynediad i’r nefoedd yn dibynnu ar ymateb person i Iesu, i’w edifeirwch, ac i’r rhai sydd mewn angen ar y ddaear.



•  Mae atgyfodiad i’w ddisgwyl, oherwydd atgyfodiad Iesu. (Ioan 11:25: ‘Myﬁ yw’r atgyfodiad a’r bywyd. Pwy bynnag sy’n credu ynof fi, er iddo farw, fe fydd byw.’)



•  Mae uffern yn bodoli – man sydd i’r gwrthwyneb i’r nefoedd – lle bydd pobl heb gysylltiad â Duw. (Mathew 25:46: ‘Ac fe â’r rhain [y rhai sydd heb ymateb i Iesu a’r rhai sydd mewn angen yn y byd] ymaith i gosb dragwyddol…’)



•  Mae Catholigion yn credu mewn purdan, man rhwng y ddaear a’r nefoedd lle mae pobl yn cael eu glanhau a’u puro. Gall pobl weddïo dros y rhai sydd yn y purdan, fel nad ydyn nhw’n aros yno yn hir.





Cred mewn barn, cyfrifoldeb dros weithredoedd ac ewyllys rydd





•  Bydd dydd y farn yn dyfod, pan fydd Duw yn barnu ansawdd bywydau pobl (fel y mae bugail yn didoli’r defaid oddi wrth y geifr, Mathew 25:31–46).



•  Dyma pryd bydd Iesu yn dod am yr eildro – ‘yr Ail Ddyfodiad’.



•  Dyma fydd diwedd bodolaeth bodau dynol ar y ddaear.



•  Bydd cyrff y meirw’n cael eu hatgyfodi, a bydd credinwyr yn cael eu trawsnewid i gyflwr gogoneddus. (Luc 16:19–31 – dameg Lasarus a’r Dyn Cyfoethog; 1 Corinthiaid 15:20–22 – gwneir pawb yn fyw yng Nghrist.)



•  Bydd nefoedd newydd a daear newydd yn dechrau, heb ddagrau, tristwch, pechod na marwolaeth.

Cysyniadau allweddol


Barn – y gred y bydd Duw yn barnu pa un a yw bodau dynol yn haeddu mynd i Deyrnas Nefoedd ai peidio.


Ewyllys rydd – y gallu i wneud dewisiadau (yn enwedig dewisiadau moesol) yn wirfoddol ac yn annibynnol. Y gred nad oes dim byd wedi’i ragordeinio.

Yn y gred Gristnogol, mae cysylltiad amlwg rhwng barn, cyfrifoldeb ac ewyllys rydd. Oherwydd ewyllys rydd, gall pobl wneud eu penderfyniadau eu hunain am eu ffordd o fyw a’u gweithredoedd. Mae gallu gwneud hyn yn golygu bod pobl yn gyfrifol am ganlyniadau’r weithred neu’r ffordd o fyw, ac os daw dydd y farn, fel y mae Cristnogion yn ei gredu, bydd gwobr neu gosb am y penderfyniadau a gafodd eu gwneud.

Cyngor


Pan fydd gofyn i chi ‘ddisgrifio’, gwnewch yn siŵr eich bod chi’n dethol pwyntiau pwysig, oherwydd dim ond tua pum munud fydd gennych chi i ysgrifennu eich ateb.

Gweithgaredd


Gan ddefnyddio rhywfaint o’r wybodaeth sydd yn y tabl isod, ysgrifennwch dair brawddeg y gallech chi eu defnyddio i esbonio’r hyn y mae’r ddameg yn ei addysgu i ni am ewyllys rydd, barn a chyfrifoldeb dros weithredoedd.

Mae dameg y Defaid a’r Geifr (Mathew 25:31–46) yn dangos y cysylltiad rhwng ewyllys rydd a barn.






	Y ‘defaid’ – y rhai sy’n cael gwobr gan Dduw


	Y ‘geifr’ – y rhai sy’n cael cosb gan Dduw







	Beth wnaethon nhw


	Y mathau o bobl y daethon nhw ar eu traws


	Beth wnaethon nhw







	Rhoi bwyd iddyn nhw ei fwyta

	Pobl newynog

	Peidio â rhoi bwyd iddyn nhw






	Rhoi diod iddyn nhw

	Pobl sychedig

	Peidio â rhoi diod iddyn nhw






	Estyn croeso

	Y dieithryn

	Peidio â rhoi croeso






	Rhoi dillad iddyn nhw

	Rhai sydd angen dillad

	Peidio â rhoi dillad iddyn nhw

Awdurdod:

Fel Gair Duw, mae'r Beibl:

«yn berchen ar awdurdod (mae'n dod
gan Dduw)

«ynwir, yn derfynol ac yn bendant

« yn gallu ysbrydoli pobl i ddilyn ei
ddysgeidiaethau.

Ysbrydoliaeth:

Gall hyn olygu:

« wedii arddweud gan Dduw i awduron
ei ysgrifennu, neu

« awduron o dan ddylanwad Duw, gan
ysgrifennu'r hyn roedd ar Dduw ei
eisiau yn eu harddull eu hunain ac ar
gyfer eu diwylliannau eu hunain, neu

« ysgriferwyr yn disgrifio eu profiadau
personol o Dduw.

Ysgrythur sanctaidd:

Ysgrifeniadau crefyddol o anwyddocad

arbennig:

« i Gristnogion, wedi'u hysbrydoli gan Dduw

«y canon beiblaidd yw'r enw ar y casgliad
olyfrau sy'n ffurfio Gair Duw yn 6l
Cristnogion

« mae'r Beibl yn gyflawn a does dim angen
ychwanegu dim byd ato na thynnu dim
byd oddi wrtho, fel y mae Deuteronomium
4:1-2yn ei ddweud.

Datguddiad:

Mae Cristnogion yn credu bod Duw yn ei

wneud ei hun yn hysbys drwy' canlynol:

« y greadigasth, harddwch y byd
(datguddiad cyfredinol

« profiadau ysbrydol (datguddiad
uniongyrchol neu arbennig)

=y Beibl, gan fod Duw ei hun wedi bod
yn than ohono, felly gall unrhyw un
ddarganfod Duw drwyddo (datguddiad
oyffredinol), neu gan fod credinwyr yn
teimlo bod Duw yn cyfathrebu & nhwn
uniongyrchol (datguddiad arbennig).

Llythrennol: union eiriau Duw; mae
popeth yn gywir, does dim byd yn
anghywir; mae llythrenolwyr yn gwrthod
gwyddoniaeth lle mae’n gwrthdaro a
safbwyntiau beiblaidd.

Ceidwadol: yn wir ac yn gywir, ond
wedi'i ysgrifennu gan fodau dynol wedi'u
hysbrydoli gan Dduw neu o dan
ddylanwad Duw; mae ceidwadwyr
yn derbyn safbwyntiau gwyddonol
ochr yn ochr & gwirioneddau beiblaidd.

Ffyrdd gwahanol o ddehongli'r
Beibl.
Mae pob Cristion yn disgrifio’r Beibl fel
Gair Duw, ond mae pedair ffordd
wahanol o'i ystyried felly:

Myth beiblaidd: wedi'i ysgrifennu gan
awduron mewn oes gyn-wyddonol,

a oedd yn defnyddio straeon diwylliannol
i fynegi eu dealltwriaeth. Mae
dehongliadau llythrennol yn cael eu
hystyried yn rhy gul ac yn amhosibl
eu hamddiffyn mewn oes wyddonol.

Symbolaidd: mae gan straeon a
digwyddiadau haenau o ystyr
sydd ag arwyddocad ysbrydol.

